
Ganeshvarakritam Subrahmanya Stava

ગણેશ્વરકૃતં સુબ્રહ્મણ્યસ્તવઃ

(શિવરહસ્યાન્તર્ગતે ઈશાખ્યે)

ગણેશ્વર ઉવાચ ।
શ્રીમચ્ચન્દ્રકલાધરાત્મજમજં શ્રૃઙ્ગારશોભાકૃતિં  
ગૌરીપીનઘનસ્તનામિતપયઃ સારજ્ઞમજ્ઞાસનમ્ ।
અમ્ભોજપ્રભવાભિમાનજલદોદઞ્ચત્પ્રચણ્ડાનિલં
સુબ્રહ્મણ્યમગણ્યપુણ્યચરિતં વન્દે પરં દેશિકમ્॥ ૧૭૮॥
કારાવાસનિવાસખિન્નવિધિહૃત્કઞ્જાત ભાનું પુન-
સ્તદ્વક્ત્રાબ્જચતુષ્ટયસ્તુતિમહાકલ્યાણશીલં વિભુમ્ ।
ક્રૌઞ્ચારિં  પિતૃપાદવન્દિતપદં ષાણ્માતુરં શાઙ્કરિં
સુબ્રહ્મણ્યમગણ્યપુણ્યચરિતં વન્દે પરં દેશિકમ્॥ ૧૭૯॥
ઓઙ્કારાર્થ સમર્થનાર્થકવચોભૂષાવિશેષાન્વિતં
પાથોજાભષડાનનં શિખિકુલાધીશોરુતુઙ્ગધ્વજમ્  ।
સ્કન્દં સુન્દરકુન્દદન્તમનઘં  શમ્ભોર્ગુરું શાશ્વતં
સુબ્રહ્મણ્યમગણ્યપુણ્યચરિતં વન્દે પરં દેશિકમ્॥ ૧૮૦॥
શર્વાણીપ્રણવોપદેશ ચતુરશ્રીકણ્ઠકણ્ઠીરવ-
શ્રોતારં રજનીશુભાઙ્કવિલસત્સિંહામસનસ્થં   ગુહમ્ ।
વલ્લીપીનપયોધરેક્ષણપરં સ્વર્ણાહિરાજાકૃતિં 
સુબ્રહ્મણ્યમગણ્યપુણ્યચરિતં વન્દે પરં દેશિકમ્॥ ૧૮૧॥
બ્રહ્માણ્ડૈકસહસ્રકાષ્ટભરણપ્રાચુર્યધૈર્યસ્ફુર-
ત્કોપાટોપદુરાપપાપઘટિતાહઙ્કારશૂરાન્તકમ્ ।
સેનાન્યં સુરમાન્યમુન્નભુજં ચિન્તાબ્ધિકુમ્ભોદ્ભવં
સુબ્રહ્મણ્યમગણ્યપુણ્યચરિતં વન્દે પરં દેશિકમ્॥ ૧૮૨॥
માર્તાણ્ડાયુતભાસમાનમણિભૃલ્લાવણ્યતારુણ્યજિ-

ત્તત્કારુણ્યશરણ્યપઞ્ચકમયપ્રોદ્યત્ફણાશાલિનમ્ ।
દિવ્યાઙ્ગં  ભવભઙ્ગસઙ્ગતકૃપા   તુઙ્ગોત્તરઙ્ગાલયં 
સુબ્રહ્મણ્યમગણ્યપુણ્યચરિતં વન્દે પરં દેશિકમ્॥ ૧૮૩॥
સેવાતત્પરમાનવાર્પિતબૃહત્કૂશ્માણ્ડપાદાવની  -
તૂલસ્થૂલમરીચિસર્ષપસમગ્રોપાયનં માયિનમ્ ।
નાનાવાદ્યમૃદઙ્ગશઙ્ખપટલી  ઘોષાઙ્કપૂજાન્વિતં
સુબ્રહ્મણ્યમગણ્યપુણ્યચરિતં વન્દે પરં દેશિકમ્॥ ૧૮૪॥
પુત્રસ્નેહવિમોહવર્ધિતશિવાવક્ષોજકુમ્ભસ્રવ  -
ન્નીરાપૂરકુમારપૂર્વવિલસદ્ધારાતટીવાસિનમ્ ।
વિષ્ણુબ્રહ્મસુરાસુરાર્ચિતમણિસ્વર્ણોજ્જ્વલત્પાદુકં 
સુબ્રહ્મણ્યમગણ્યપુણ્યચરિતં વન્દે પરં દેશિકમ્॥ ૧૮૫॥
દેવં શક્તિધરં કુમારમતુલં દિવ્યાવતારં વટું
ભાવાતીતમતીતસંસૃતિમનઃ પદ્માગ્રસદ્મપ્રિયમ્ ।
ભક્ત્યા યે પ્રણમન્તિ તે ગતભયાઃ કારુણ્યભાજઃ સદા
ભુક્ત્વા ભોગસુખં ત્વદીયકૃપયા મુક્તા ભવન્તિ ધ્રુવમ્॥ ૧૮૬॥
॥ ઇતિ શિવરહસ્યાન્તર્ગતે ગણેશ્વરકૃતં સુબ્રહ્મણ્યસ્તવઃ સમ્પૂર્ણમ્॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । ૩૮ । ૧૫૬-૧૮૬॥

- .. shrIshivarahasyam . IshAkhyaH dvAdashamAMshaH . 38 . 156-186 ..

Notes:

Gaṇeśvara ગણેશ્વર eulogize Subrahmaṇya સુબ્રહ્મણ્ય towards the conclusion of the discourse

of The ŚivaRahasyam શિવરહસ્યમ્.

